
GUIDE DE LA PRONONCIATION
Lettres     Comme en  Exemple           Sens 
         français  bakwé  français

a  patte  ‒paka  couteau
ä      ˈkalä  crabe
b  beau  bätä  village
c  Tchad  ‒cimie  oranges
d  dos  dete  pointe
e  été  ˈbre  pays 
ë    ‒gë  oeufs
ɛ  père  ˈsapɛ  clé
f  feu  ‒fɛ  chien
g  garçon  ‒gɔlʋ  pirogue
gb    ‒gbasi  piège
i                  idées  ˈsipi  herbes
ɩ    ‒jɩjra  écrire
j  Abidjan ˈjrʋ  soleil
k  kilo  kapu  feu
kp    kpala  bouteille
l  lit  ‒gälɩ  dos
m  mon  ˈmara  papo
n  nom  ˈnapɛ  lampe
ny  pagne  nyuku  maison
ŋ  parking ˈŋlʋʋ  femme
o  dos  ‒soru  seau
ö  feu  plö  briller
ɔ  botte  kɔtʋ  génou
p  pot  ‒pu  fusil
r  rouge  ‒sre  poisson
s  sale  ‒seple  lune/ mois
t  tomate  tutu  barrique
u  chou  nyuku  maison 
ü  mûr  ˈnyü  yeux
ʋ    ˈfatʋ  peigne
w  wagon   ˈwlugbö chapeau
y  bille  ˈyio  mère

LES TONS

Haut  (apostrophe)  ˈpa jouer
Moyen (pas de signe)  pa entrer
Bas  (tiret)   ‒pa tailler

Deux ou trois voyelles homogènes indiquent un ton modulé:

‒pɛɛɛ          arachides
‒paa ‒pɔnʋʋ         tu as joué au ballon
‒paaa ‒pɔnʋʋ        tu joues au ballon (habitude)

Le ton haut à la fin d’un mot appartient à la voyelle 
précédente: 

Nyɔɔlɔ jiaˈ         L’homme qui est venu

Taɩn ˈlɩ ‒paaaɩaˈ ‒pɔnʋʋ, Quand tu étais en train de jouer au   
          ballon hier,

  



Nyɔɔ ma jä, wiiplɛɛ ‒kätɩ nrörö le?

‒Kätɩsa nyɔɔ ma jä, ˈwuö a ˈwüö. ˈDugu ma  
‒gblɔɔkä, ‒srɩ ma pa, ˈkä tagbö we bätäa nyüü.  
Bätä traraaˈ, ˈkä ˈü ‒tʋʋä ˈlɩ ˈdugukänyɔɔ. Nyɔɔlɔ 
ˈmɔlɔaˈ ma bä tagbö, ˈiɛ ˈŋlʋʋkpakö nɩ, tagbö ˈɔɔ 
kä ˈɔa ˈdugukänyɔɔ ‒moloo troro ˈɔɔn ˈklɩ. ˈKä ˈü 
ˈpaatä ˈkä ˈü blɔ ‒golujʋ, ˈkä ˈɔ mö nyɔɔlɔ ˈmɔlɔaˈ 
ˈɔa ˈyioa ˈkpatä ‒gbala.

ˈTaɩn ˈlɩ nyɔɔlɔ jäaˈ ˈɔ ˈpieaˈ ‒plɩɩ nɩ, ‒teri ˈü 
wa ˈü ˈpütö. Nyëka ma kä kä ˈmëmlë ˈsɔɔ, nyüü 
ˈsɔɔ ‒gölö ‒teri ˈkä ˈü trara nyukulu kä ‒wälɩ 
nyɔɔlɔ ˈpiaˈ ˈklɩ. ˈÜ ‒pepe nyukulu, ˈüa ˈsɔɔ ma 
trara, ˈua ˈmëmla ˈklɩ, ˈkä ˈü kɔtrɔ ‒plɩɩ ‒terilɩ.

Üma nʋ dɛɛ nʋ nʋ ˈkä ˈü mö ‒fʋflʋ ˈpa. ˈAsɩ 
ˈü nëmä nʋ nʋ ˈkä ‒srɩ nya pa. ˈJü ˈnyɩ ˈjä kä ˈüa  
‒gugunyüüa ‒tʋfa ‒a. ˈÜ ˈtaa ˈjüplüa ˈklʋɩ tɛrɛ, 
ˈpʋpʋ.

ˈWʋblönyüü: Nyüüa ˈwlilia wiipanyüü

Nyɔɔ ma jä, bätä ‒mölöö ̍ a mö ̍wʋblö. ̍ Aü nëmä 
mi ̍ümä ̍ɔa ̍yioa ̍kpatä ‒gbala. ‒Kätɩsaa ̍mʋgbɛ, 
nyɔɔ ˈnyɩ ‒gbala nyɔɔ ‒a. ‒Ama mi ˈnukalɩ, ˈü ˈa 
ˈtɔ. ˈKöklesaplɩɩ, ˈü ‒gbala nyüü.

‒Glügbölä kä nyɔɔ ̍mɔlɔaˈ ‒nëmä ̍üa ‒wlajü 
‒glügbö ˈdööa nyüü ˈwʋblökalɩ ‒a mi, ˈümä ˈüa 
ŋʋtʋ ‒gbalakalɩ mi. ̍ Ünyɩ blɔ ̍ ŋlʋʋ ̍ ɔnyɩ mi ŋʋtʋ 
‒gbalakalɩ ‒a.

Nyɔɔ ma nëmä ŋʋtʋ ‒gbala dɛplɛɛ ˈɔ 
ˈsaa le ?

ˈA bätälä ˈa ‒nyɩɛ ˈana mlɩa wii. ‒Jäsɩ ˈa ‒gbaaa: 
«‒Jää ‒dudue, ˈüa ˈjʋlɔ a nyra ˈɔɔn ma kʋaˈ  
‒wälɩ nɩ,  ̍ ɔ ‒kanyɩ ̍ lɩ ‒a bä.» ̍ Kä bätälä ̍ ü fa ̍ iin 
nya ˈiin ˈkʋɛɛ. Sɔ ˈlɩ ‒gälɩ nɩ :« ‒Jää ‒dudue; ü 
ma ji o, ˈünyɩ ja ‒gbutugbutu ‒o.»  ˈKä bätälä ˈü 
fa ˈiin nya ˈiin ˈkʋɛɛ.

ˈAiɛ ‒gbutugbutua niri nɩ, ˈü ˈmrɛɛ ü ˈkʋɛɛ 
mölii, ˈasɩɛ ˈü ja ‒gbutugbutu.  Üma ‒gbala 
ŋʋtʋlʋ ‒bɛ üma ˈnyie ɔ nɩ, ˈü ja wii ‒ma jrüüa 
ˈfɩɔ bä ˈüa jrüü.

Ia ma jrälɩ nɩ, ˈabɩa bätälä ˈa blöaˈ ˈwʋ nɩ, ˈa 
ˈä jö ˈamɩ ‒gbala.

Nʋnʋgbiri nyra wiiri ˈpalaaˈ ŋʋtʋ ma 
jra bätä

Üma ji bätäa palafa ̍wʋ ̍ü kʋä, ̍kä ̍wʋblönyüü jra 
bätä, ˈkä ˈü we: « Ana ŋʋtʋ jö ‒ööö.» ˈKä nyüülü 
ˈnyɩaˈ ‒glügböläa ‒golujü bä mö ˈklʋɛɛ ‒sisrie.   
‒Golujü ‒glara ˈüa tʋɩɩ papɛ ‒wälɩ. ˈKä ˈünya  
‒gböölä kä ˈmlɩ ˈdugu bäaˈ jra. Üma ji, ˈnyüglö 

ˈü ˈnyüglö, ˈkä ˈwʋblönyüü nya ˈüün ‒dudue  
‒nyɩ ̍ ümä ̍ üün cɛrɩ ̍ ba, ‒dʋɩ ‒gböö ̍ üa kpöö. ̍ Kä 
ˈünya ˈiin ˈkʋɛɛ, ˈfɩɔ ‒a ji ˈümä ˈüün ‒wälɩkʋdii 
‒nyɩ ˈümä ‒wälɩkʋ.

ˈKä ˈwʋblönyüü nya ˈüün ‒dudue ‒mere  
‒nyɩ ˈüa ŋʋtʋ ˈmä ˈklʋɛɛ sɔ ˈümä ˈüün ˈtrɛɛkalɩ ji. 
ˈKä ŋʋtʋ nya ˈnyie.

ˈÜ sɔaˈ ˈklʋɛɛ ‒bɛ ˈü trɛɛaˈ ŋʋtʋ nɩ, ˈkä 
ˈwʋblönyüü ˈnya ˈüün ˈüa kʋfë srara.

Kʋfaa ni ma ‒si, wii ‒medoo ˈmrɛɛ ˈi bä  
‒gbügbülüa ‒tɔrʋpɩɔ ‒a ji ˈimä ˈnyrɩ kä wii ˈmä 
‒jrialäa ˈmlɩ ˈtɔrɔ;  ‒golua ˈsamaa wii.

ˈI ˈwlaraaˈ ɔ nɩ, amɔ sɔaˈ ˈklʋɛɛ amɔ ‒gbala 
ˈwʋblönyüü ü ‒gbala ŋʋtʋlʋ jiaˈ ‒maa: «Ana ŋʋtʋ 
ˈa ji, ˈü ˈa ˈtɔ, ˈkä  a ‒nëmä ˈüün ‒gbala! Wiiri ˈn 
‒gbala ˈüün ˈüa ˈbre, ˈai bä ˈüa ‒gbalawii. ‒Jää 
‒dudue ˈüa ˈjʋlɔ nyra ˈɔɔn ma ˈkʋaˈ ‒wälɩ, ˈɔ ‒ka 
ˈnyɩ ˈlɩ ‒a bä. ˈAi a ‒gbala ˈüün.» ˈKä ˈwʋblönyüü 
nya ˈiin ‒sie.

ˈDigböwiia ˈbalafa

‒Jäsɩ ŋʋtʋ nëmäaˈ ˈbete. «Ana ˈjʋlɔ jäaˈ, 
dɛplɛɛ ˈbla ˈɔɔn le? ‒Asɩ ˈɔ nʋ jäjädɛɛ le?»  ˈDiprö 
‒siieaˈ ˈiin bätäkänyüü ˈü ‒nyɛɛɛ ˈiin. ‒Jäsɩ ˈü 
ˈsaa ŋʋtʋ ‒gälɩ nɩ: «ˈNa nyɔɔ o, ˈi ˈna, wiiri ˈɔ 
ˈbeteaˈ, ˈsɩrɩ ˈi bäaˈ, ˈasɩ ˈɔ ˈbete ˈiin. ‒Maa ‒jäsɩ 

a ‒gbaaˈ nɩ, ɔ pa ɔ ˈpi, jrüü ˈsɔɔ jrüü tää wiiri ˈɔ 
ˈbeteaˈ ‒o, ˈnyaa ˈɔɔn ‒gälɩ ˈsaa.» ˈKä ˈdiprö nya 
ˈiin ‒siie, ˈkä ˈünya ˈüün ‒gbala. ˈKä ŋʋtʋ nya 
ˈklaa ˈbete: «‒A ˈjää ana ˈjʋa ˈkunyuku le?»  

ˈDiprö ‒siieaˈ ˈiin nɩ, bätëkänyüü ˈü ˈpaa wii 
ɔ. ‒Jäsɩ ˈü ‒gbaaˈ nɩ: «‒Jää ‒dʋaɩglʋ, (ˈɔ kä ˈɔmä 
möliiliejilɛ ‒tʋtʋ ˈwʋ ˈpie) ‒jää ˈɔa ˈkunyuku.»  
ˈKä ˈünya möliili ˈkʋɛɛ.

ˈKä ˈŋʋtʋ nya ˈklaa ˈbete: «Nyɔɔplɛɛ kä ana 
ˈjʋa ̍ dugu le?» ̍ Kä ̍ ünya ̍ üün ̍ dugukänyɔɔ srara.

ˈIa ni ma ‒si, dɛɛlɛ ̍ ü jaaˈ ‒bɛ ̍ ü jiaˈ ̍ trɛɛkalɩ, 
ˈkä ˈünya ˈɛɛn ˈpie. ˈI bä mölii nyra wlee. Kä 
ˈünya ˈüün ˈtrɛɛ. ˈKä ˈünya diili ˈkʋɛɛ, ˈkä ˈünya 
ˈdiprö ‒gbala ˈüün, ˈümä ‒gbakɔklɔ. ˈKä ˈünya 
ˈiin ‒siie. Ŋʋtʋ ma ˈnyie nɩ, ˈkä ˈünya ˈüün ˈnʋ ja 
ˈümä ˈmla, ‒bɛ ˈümä ˈwuwukʋ jre. 

ˈNʋlʋ ma bɩa ˈlɩ, ‒jäsɩ ˈwʋblönyüü ‒gbalaaˈ 
ŋʋtʋ nɩ: «ˈNʋ bätäa tagbö jaaˈ ̍ɔ ‒nyɩaˈ ̍ɔa ŋʋtʋ ̍ua 
bëtä ˈlɩbɩa, amä tagbö ˈtrɛɛ ‒o.»  ‒Jäsɩ a nëmäaˈ 
ŋʋtʋ ‒gbala nɩ: «ˈBe a nyaaˈ ŋʋtʋ ̍ kunyuku srara, 
nyukulu kʋaˈ ‒pɩ ‒o, ˈabɩa ˈana tagböa nyuku 
‒o. ‒Mülü bäaˈ ˈlɩ o, bätäa nyüü kälä ˈüa wii  
‒gba ‒o.»  

Dɛtʋ ˈa blö. ‒Mölöö ˈjäaˈ ˈnɩ ‒jie ˈɔnya ˈɔa  
‒gba ̍ kä ‒gblɔɔa. ‒Gbiajrʋ ma mi, ŋʋtʋ ̍ a fa ̍ nʋ, 
uma bɩa ˈlɩ dɛtʋ bälɩ. ˈKä ˈünya ˈnyie. ˈNʋlʋ bɩaaˈ 

‒glasɩlɩ nɩ, ‒jäsɩ ˈü ‒gbaaaˈ: «ˈI ˈna! ‒Mä ‒mlatɩ 
ŋʋtʋ ̍ nyɩ ɩ ji, ̍ üa ̍ wuwu ̍ jrʋ ̍ a mi. ̍ Ii känyrɩ ̍ ɔmä 
paplu ‒gba ˈba.»  

«‒Woo», ˈkä ˈɔnya ˈnyie. Nyüülü nya dɛɛ jia 
‒o.

‒Futo ‒srɩ

‒Gbia kaaˈ nɩ, mö bätäläa nyüü mö ̍ü nyra ̍ diprö 
ˈsɔ ˈkä ˈü ‒gbala ŋʋtʋ ‒ma: «‒Jää nʋ, uma bɩarɩ 
ˈlɩ o, dɛtʋ bälɩ ‒o.» ̍ Kä ŋʋtʋ nya ̍ daa: «A ̍ nʋlʋ kʋ 
ana ‒pɩɔ, ˈba ˈsa ‒kätɩlɩ dɛtʋlʋ.»  

ˈÜ ̍ saaˈ ̍ lɩ: «Ana ŋʋtʋ ̍ a ji, ‒srɩ ma pa ‒pɩ nɩ, 
ˈɔmä paplu ‒gba ̍ ba.» ̍ Ɔɔ ŋʋtalɔ jiaˈ nɩ, ̍ kä ̍ ɔ nya 
ˈdaa: «ˈN ˈnyiere paplu ‒gba ˈbabakʋ ˈlɩ, ‒maa ɔ 
fümö ˈnɩa ˈfɩɔ.» ˈÜ ˈnyieaˈ ˈkä ˈünya ˈnʋ ˈmla. 

Wiili ŋʋtʋ ˈsaalɩ, ˈai ˈwʋblönyüü nyra bätäa 
nyüü ˈnyiere ˈlɩ. ˈKä ˈünya ŋʋtʋ ˈsɔɔwʋ ŋʋtʋ 
tɛrɩkä ˈpa: «ˈNa ŋʋta ˈa ˈnyie ˈɔmä ‒futo, ‒sraakä 
ˈü ˈblara ˈɔɔn wlee nyra sapë tää ˈiɛ sapë ˈsɔɔ  
(‒Glügböa ‒tɔrʋpɩɔ jejre sapëlë ˈü nöaˈ.) ˈKä 
ŋʋtʋ nya ˈnyie. ˈÜ nöaˈ ‒plɩɩ ˈsaa ˈü dɛtɛaˈ ˈüa 
bätäa tagböa ˈnyrɩ ˈü nö ˈü dɛtɛ.

‒Srɩgbaaˈ ˈkä ‒suwla, ˈnʋ ˈa fa ˈa ‒nyɩ ŋʋtʋ 
ˈümä ̍mla. ̍Ü bɩaaˈ ̍ nʋ ̍mamlakʋ nɩ, diili ̍ a ̍ daaaˈ 
ˈamäaˈ ˈbla, ˈii ˈa nëmä ja ˈamä ˈdaa: «Braasrɩɩ 
‒ɩ, a nɩnɩa kä ˈsaarɩ ‒futokʋ, ˈii känyrɩ ‒jää ‒na 

wlee, sapë tää, ˈnʋ ˈamä ˈmla.» 

Ŋʋtʋ ma ˈkʋɛɛ diili ˈkä ˈünya ˈdaa: «ˈI ˈna; 
ˈbe ˈn sɔaˈ ˈna ˈbre ˈn jiaˈ ‒o, nyɔtugbanyɔɔ ˈn bä, 
‒plɩɩ ‒tɛkɩ bäaˈ ˈamɔ jre ˈlɩ, ˈba nʋ ˈia ˈsa ‒o.» ˈÜ 
ˈblara ˈwʋblönyü sapɛ, ˈkä nyüülü ˈpalaaˈ ˈüün 
wii ‒gba nya diili fa ˈkä ˈünya ˈiin ˈŋlʋʋ ‒nyɩ, ˈkä 
ˈɔnya ˈiin pi. 

Jijriili ma jri, ˈwʋblönyüü ˈa ‒gbala ü  
‒gbala ŋʋtʋ ‒maa ˈi ˈa jri. ˈÜü ‒nyɩ ˈümɩ ˈiin, 
nyra ‒duvɛɛna ˈkpalë ˈsɔɔ, ˈiɛ ‒biɛrɩa kpalë ˈsɔɔ, 
nyra mɛrɛnʋ, üma jidɛɛ ˈümä ˈmla. ˈKä ˈünya 
ˈnyie.

ˈÜ bɩaraaˈ ̍ lɩ nɩ, ‒gbia kaaˈ ɔ, ̍ kä ̍ a mö ŋʋtʋa 
‒nyɛɛ ̍ kä ̍ wʋblönyüü ‒gbala ŋʋtʋ: «ˈNa ŋʋta jiaˈ 
kä ‒pɩ nɩ, ˈɔ nɩnɩa a dɛtrɛ ˈɔɔn, ˈnyaa ‒gbala ˈɔɔn 
jrüü ˈsɔɔ jrüü tää nya ˈɔɔn dɛtrɛa. ‒Gbala ŋʋta  
‒srɩ ˈmäaˈ ‒pɩ ˈkägba ˈnyaa ˈɔɔn dɛtrɛa.»

‒Srɩ paaˈ ‒suwla, ˈnʋ ˈa nyra ˈdiprö fa ˈkä 
ˈa nö: «‒Jää ˈnʋ ˈamä ˈmla, uma bɩa ˈlɩ dɛtʋ bälɩ 
‒o.» ˈKä ˈünya ˈnyie. 

ˈÜ bɩaaˈ ˈlɩ, ‒jäsɩ ˈa ‒gbaaˈ nɩ: «ˈI ˈna, ˈnyaa 
ŋʋta ̍ nʋ ‒nyɩ ̍ ɔ ̍ a ̍ mla, ̍ kou ̍ nëmä sɔ, klööjɔ ̍ mä 
ˈɔɔn ja», ˈkä ˈunya ˈklɩbere.

ˈKujäwii:  Dɛtʋa ‒srɩ

Ama dɔwʋ, ‒jäsɩ ˈa ‒gbaaˈ nɩ, ŋʋtʋa ‒gʋ nɩ: «ˈI 
ˈna, ŋʋta ji käaˈ ˈɔ ˈbete kä ˈmɩ ˈɔa ˈjʋa wiili, ˈii 
känyrɩ ˈsaarɩ ˈɔɔ nëmä dɛtrɛ ˈiɛ ˈn ‒gbala ˈɔɔn.» 
«‒Aaa», ˈkä ˈünya ˈnyie.   

ˈA nyüülü ˈüü dɔrɔ ‒jria ˈfɩɔa ˈnyakli ˈwʋ, 
ˈkä ˈünya ˈdaa abɩa ˈüa ‒golujüa ˈfɩɔ ji ˈüa ‒nyɛɛ.  
ˈKä ‒golujü nya ˈdaa ˈsɔɔ ˈmä tʋɩɩa ‒nyɛɛ tɩɔ ‒bɛ 
tää ˈmä ana ‒nyɛɛ ji ‒o. ˈKä ˈünya ˈnyie.  

‒Jäsɩ ˈa nëmäaˈ ŋʋtʋ ‒gbala nɩ: «ˈI ˈna, ˈna 
ŋʋta jiaˈ ‒bɛ ˈɔ ˈbeteaˈ ˈmɩ ˈɔa ˈjʋa wiili nɩ, ˈɔa 
ˈjʋlɔ nɩ, ˈɔ ‒kanyɩ ˈlɩ ‒a bä. ˈIɛ ˈn ‒gbala ˈɔɔn.» 

ˈDiprö ‒sieaˈ ˈiin nɩ, ˈü ˈnyie, ˈkä ˈünya ˈbete: 
«ˈNa ̍ jʋlɔ ̍ a ̍ daa ɔ jäaˈ, ̍ ɔ ‒kanyɩ ̍ lɩ ‒a bä nɩ, ‒asɩ 
ˈɔ nʋ ˈɔ jäjädɛɛ le?» ˈKä ˈdiprö nya ˈüün ‒sie.

‒Jäsɩ ˈa ‒gbaaaˈ nɩ: «ˈNa nyüü amɩ o, ˈi ˈna, 
ˈnyɩ dɛɛ ‒a ˈjä. ˈƆa ˈjʋlɔ o, Nyɔsʋa ja ˈɔɔn ˈɔ fa 
ˈɔɔn.» ˈKä ˈdiprö nya ˈiin fa. 

‒Jäsɩ ŋʋtʋ ˈsaa ‒gälɩ nɩ: «ˈI ˈna, ‒asɩ Nyɔsʋa 
nʋ ˈɔa fafadɛɛ le? Klö ˈplɛɛ bälɩ ‒bɛ Nyɔsʋa fa 
ˈɔɔn le?»

ˈI jöaˈ, ̍ amäaˈ ̍ iin ‒gälɩ ̍ sa nɩ, ̍ a ‒gbala ŋʋtʋ: 
«ˈNa nyüü ˈamɩ o, Nyɔsʋalɔ faaˈ, ˈɔɔn ˈɔɔ jre ˈiin, 
ˈnyɩ ˈiin ˈjä ‒a ˈjä.»

ˈKä ŋʋtʋ nya ˈklaa ˈbete: «‒Wusu ˈnyɩ ˈɔɔn 
ˈbla ‒a ˈbla?» ˈKä ˈdiprö nya ˈiin ‒sie. 

ˈKä ˈa nya ˈiin ‒gälɩsa.  «‒Nnn! ‒Wusu ˈbla 
ˈɔa ˈjʋlɔ. ˈN ‒futo ˈɔɔn ‒futo, ‒bɛ ˈn ‒sɩaaˈ nɩ, ˈaiɛ 
ˈn ˈdaa Nyɔsʋa fa ˈɔɔn. 

Wiili ˈai ˈdiprö ˈmä ‒sie ˈimä ˈiin ŋʋtʋ ‒nyɩ, 
ˈkä ˈü nyra ˈklaa ˈbete: «ˈA fa ˈɔɔn ‒dɔtalɩ, ˈiɛ  
‒srüü ˈklɩ, ‒asɩ ˈa nʋ ˈɔɔn le?» ˈSɩrɩ ˈa nʋaˈ ˈɔɔn  
‒bɛ ˈa fa ˈɔɔn ‒dɔtagböli ˈkä ˈanya ˈiin ˈlɩsa.

ˈÜ ˈdʋä jäjänyɔɔ

ˈIa nɩ ‒söööaˈ, ‒ama ‒ka ‒pɩɔ ˈɔa ˈjʋlɔa ˈyio ˈdʋ, 
ˈiɛ ‒dʋʋ ˈyio ‒ma ‒nyɩ ˈjʋ ‒a ‒gblara. ˈKä ˈü nya 
ˈdaa ‒a ji ‒mä ˈɔɔn ‒gblara. ˈÜa ˈjü ‒mölö ma bä 
bätäläa ˈmlɩ ˈüa ‒kaaŋlʋ ˈüün ‒gblara, ˈkä ˈanya 
ˈüün ‒gblara.

ˈA wiili ˈanya ˈpa, ima bä dɛɛa ˈsasakʋ, ˈkä 
ˈanya ˈɛɛn ˈsa. ˈIɛ nyüülü bäaˈ ˈana ‒tɔrʋpɩɔ ˈanya 
ˈimɩ wii ‒nyɩ, ˈkä ˈanya ˈdaa: «Wiili ŋʋtʋ ˈpaaˈ, ˈi 
ˈna, a ̍ klaa ̍ üa dii kälɩ, ‒maa ̍ digböwiili a ‒nyɩaˈ 
ˈüün ü ˈpala ˈia ‒gälɩ wii.» 

ˈKä ŋʋtʋ nya ˈdaa: «ˈNyaa wiili ˈkä ‒sri. ˈÜ 
ji ˈümä ˈna ˈjʋ ˈdʋ.» ˈIɛ ˈjʋlɔ ma ‒ka bälɩ nɩ, ˈkä ˈa 
nö a ˈdigböwiili ˈwʋlɩ ‒kätɩ, ɔ ˈpi, ‒srɩ ma pa o, 
ˈmä ˈɔa ˈyria ˈdʋ.  

 ˈIa ma ˈdaa nyɔɔlɔ jäaˈ ˈɔ ‒kaaŋlʋ ‒gblara 
nɩ, ˈa ‒plɩɩ ˈü ‒gblara ‒jrialäa ˈmlɩ. Nyɔɔ ‒moloo 
ma jä ˈi ˈa ‒kaapɩɔ nrörö, ˈa ‒plɩɩ ˈü ‒gblara ˈüa 
ˈfɩɔ. ˈIa ni bɩaaˈ ˈlɩ ˈi ˈa ˈlɩbɩa. ‒Mɔlɔɔ bäaˈ ˈlɩ ɔ ‒ka 
fioaˈ, ‒srɩ paaˈ ‒suwla ˈkä ˈa ‒gblara ˈia nɔ. 

ˈAsɩ ˈü ˈpaa ˈdigböwii nyɔɔ ma jä; ‒jäsɩ ana 
ˈbrea nyüü nöa.

